PRO 3
Foru lege proposamena, Nafarroako Foru Komunitatean uhin elektromagnetiko ez-gidatuen bidezko telekomunikazioko oinarrizko estazioak antolatzeko maiatzaren 6ko 10/2002 Foru Legea aldatzen duena.
Zioen azalpena
Hamabi urte baino gehiago igaro dira Nafarroako Foru Komunitatean uhin elektromagnetiko ez-gidatuen bidezko telekomunikazioko oinarrizko estazioak antolatzeko maiatzaren 6ko 10/2002 Foru Legea onetsi zenetik. Legearen aplikazioan izandako eskarmentuak erakutsi du ezen, jardueren plangintza ordenatu bat beharrezkoa zen garapenaldia gaindituta, legearen aplikazioak zama burokratiko handi samarra ekarri duela azken urteotan aldaketei dagokienez, ukitutako azpiegituren hedapena egiteko. Hori dela-eta, eta sinplifikazio administratiboaren mesedetan, zeina eginkizun publikoaren eraginkortasunerako oinarrizko printzipioa baita, legearen izapidetzearen eta zama burokratikoaren arloak bakarrik aldatu beharra dago –alderdi horiek, egiazki, ez diote deus ere ekartzen legearen xede berme-emaileari–, teknologia berrien hedapena azkartzeko eta errazteko, baina osasunaren babes-mailak aldatu gabe, bere horretan uzten baitira, erabat babestuta zuhurtasun-printzipioa nahiz ingurumenaren eta osasunaren babesarena.
Bestalde, Gardentasunari eta Gobernu Irekiari buruzko ekainaren 21eko 11/2012 Foru Legeak bere 56. artikuluan ezartzen du, bere funtsezko helburuen artean, Administrazio Publikoak ahaleginak eginen dituela arau-esparru egonkor eta ahalik eta sinplifikatuena edukitzeko, herritarrek eta eragile ekonomikoek aise eskuratzeko modukoa, indarreko araudi aplikagarria azkar eta modu ulergarrian ezagutzeko balioko duena, eta herritarrentzako eta enpresentzako zama administratiborik gabekoa, salbu eta interes orokorra asetzeko behar-beharrezkoak diren zamak.
Halaber, foru lege horrek berak 57. artikuluan ezartzen du Administrazio Publikoak sustatuko duela indarreko araudia foru legean jasotako printzipioei egokitzea. Hortaz, foru lege honen xedea da Gardentasunari eta Gobernu Irekiari buruzko Foru Legeak lortu nahi dituen sinplifikazio administratiboko eta araudi-egokitzapeneko helburuak.
Izan ere, finean, Administrazioaren arrazionalizazio eta sinplifikazioa, zama burokratikoak murriztea eta Administrazio Publikoaren eraginkortasuna eta efizientzia funtsezko erronkak dira, eta horrek guztiak exijitzen du Administrazioa modernizatzea, arau-esparru gero eta zabalagoan –bai Europan, bai estatuan– ezartzen ari den moduan. Hori dela-eta aipatu behar dira, aipatzeko baino ez bada ere, Europako Parlamentuak eta Kontseiluak barne merkatuko zerbitzuei buruz emandako 2006/123/EE Zuzentaraua, 2006ko abenduaren 12koa, zeinaren transposizioa egin baitzen Zerbitzu jarduerak libreki jarri eta ematea arautzen duen azaroaren 23ko 17/2009 Legearen bidez, bai eta, Foru Komunitatearen esparruan, Enpresa edo lanbide jarduerak abian jartzeko xedearekin Administrazioa errazteko neurriei buruzko abenduaren 9ko 15/2009 Foru Legea ere.
Horrenbestez, foru lege proposamen honek erantzuten die alferreko administrazio-zamak errazteko eta murrizteko beharrari eta, horrela, Administrazio Publiko efizienteago eta arrazoizkoago bat lortzen laguntzeari.
Hartara, azpiegiturei buruzko lurralde planen ordez nahitaezkoa izanen da operadoreen telekomunikazio-instalazioei buruzko informazioa aurkeztea; izan ere, horrek nabarmen azkartzen du administrazio-prozedura, eta ez da aldatzen Administrazio Publikoak instalazio horien gainean daukan kontrol eta ikuskaritza maila. Azkenik, bi aldaketa egiten dira I. eta III.eranskinetan, akats zuzenketa edo azalpen tekniko hutsak direnak, ez baitira inolaz ere aldatzen erreferentziazko nahitaezko muga edo balioak.
Artikulu bakarra. Nafarroako Foru Komunitatean uhin elektromagnetiko ez-gidatuen bidezko telekomunikazioko oinarrizko estazioak antolatzeko maiatzaren 6ko 10/2002 Foru Legea aldatzea.
Nafarroako Foru Komunitatean uhin elektromagnetiko ez-gidatuen bidezko telekomunikazioko oinarrizko estazioak antolatzeko maiatzaren 6ko 10/2002 Foru Legea aldatzen da, eta honako testu hau izanen du:
Bat. 2. artikuluko 1. idatz-zatia aldatzen da. Honela gelditzen da idatzita:
"1. Foru lege hau Nafarroan instalatzen diren 0 Hertz eta 300 Gigahertz bitarteko frekuentziako uhin elektromagnetikoak sor ditzaketen uhin elektromagnetiko ez-gidatuen bidezko telekomunikazioko oinarrizko estazio guztiei aplikatu behar zaie, baldin eta operadore gisa erregistratuta egon behar duten operadoreek hirugarrenei  komunikazio elektronikoko zerbitzuak ematekoak edo sareak ustiatzekoak badira.
Bi. III. tituluaren idazpurua aldatzen da. Honako testu hau izanen du:
“III. titulua. Azpiegiturei buruzko informazioa".
Hiru. 9. artikulua aldatzen da, eta idazkera hau izanen du:
“9. artikulua. Azpiegiturei buruzko informazioa aurkezteko betebeharra.
Operadoreek Nafarroako Gobernuan telekomunikazioen arloko eskumena duen departamentuari informazioa aurkeztu beharko diote Nafarroan dauden edo ezarri nahi diren eta haren titulartasunekoak diren telekomunikazio-instalazioei buruz. Eman beharreko informazioa izanen da Estatuko Administrazio Orokorrari instalazio horiei buruz aurkeztu beharreko berbera, aldizkakotasun berarekin eta epe berean eman ere.
Operadoreek emandako informazioa, laburtuta eta gaurkotuta, Nafarroako Foru Komunitatearen Gobernu Irekiaren Atarian argitaratuko da aldian behin, jendeak ezagut dezan".
Lau. 10,12. eta 13. artikuluak kentzen dira.
Bost. 18. artikulua aldatzen da. Testu hau izanen du:
“18. artikulua. Arau-hauste arinak.
Arau-hauste arinak izanen dira foru lege honetan eta aplikatzekoa den araudian jasotako xedapenen ez-betetze soilak, non eta ez dauden arau-hauste larri edo oso larri gisa tipifikaturik; eta, zehazki, foru lege honetako 9. artikuluan aipatutako informazioa osorik ez aurkeztea edo foru lege honetako 7. artikuluan aipatutako ekipoen desmuntatzearen eta erretiratzearen berri ez ematea, baldin eta, bi kasu horietan, betebehar horiek betetzeko errekerimendua egin bada aldez aurretik eta errekerimendu hori ez bada bete".
Sei. 19. artikuluko 8. idatz-zatia aldatzen da. Testu hau izanen du:
“8. Foru lege honetako 9. artikuluan aipatutako informazioa ez aurkeztea, baldin eta betebehar hori betetzeko errekerimendua egin bada aldez aurretik eta errekerimendu hori ez bada bete".
Zazpi. 20. artikuluaren 1. idatz-zatia kentzen da
Zortzi. Lehen, bigarren, hirugarren eta laugarren xedapen gehigarriak kentzen dira.
Bederatzi. Xedapen gehigarri bat gehitzen da, egonen den bakarra. Hona:
"Xedapen gehigarri bakarra.
Operadoreak ez du zertan aurkeztu foru lege honetako 9. artikuluan aipatutako informazioa, baldin eta Estatuko Administrazio Orokorrak, lege-manuekin bat, Nafarroako Foru Komunitateko Administrazioari informazio hori eman badio".
Hamar. Azken xedapenetan lehena aldatzen da. Hona testua:
"Azken xedapenetan lehena. Nafarroako Gobernuari ematen zaio foru lege hau garatzeko ardura.
Hamaika.
1. eranskineko taularen ordez, ondokoa jartzea:
	Frekuentzia-gama
	Eremu elektrikoaren intentsitatea (E)(V/m)
	Eremu magnetikoaren intentsitatea (H) (A/m)
	Potentzia dentsitatea (W/m2)

	9-150 KHz
	58
	3,3
	-

	0,15-1 MHz
	58
	0,5/f
	-

	1-10 MHz
	58/f1/2
	0,5/f
	-

	10-400 MHz
	19
	0,05
	0,9

	400-2000 MHz
	0,9f1/2
	0,0025f1/2
	f/450

	2-300 GHz
	41
	0,1
	4,5


Hamabi.
III. eranskineko laugarren paragrafoa aldatzen da. Hona testua:
"Paralelepipedo horren barruan ezin izanen da jendearentzako erabilera edo esposizio jarraituko iraganleku edo/eta egonlekurik egon. Babeseko bolumen horretan iraganleku edo/eta egonlekuren bat suertatzen bada, nahitaez aldatu beharko da irrati sistemaren kokapena, edo nahitaez bermatu beharko da gehieneko esposizio-mailak iraganleku edo/eta egonleku horietan ez duela gainditzen 1. eranskinean ezarritako erreferentziazko mailarik".
Xedapen iragankor bakarra. Egun izapidetzen ari diren espedienteei foru lege hau aplikatuko zaie indarrean sartzen denetik aitzina; halatan, operadoreek aurkeztu dituzten lurralde-mailako azpiegitura-planek, edo horien aldaketek, maiatzaren 6ko 10/2002 Foru Legeko 9. artikuluaren testu berriak aipatutako informazioa aurkeztu beharra ordeztuko dute, eta informazio horri dagokion izapidetze bera jarraitu beharko dute, egin beharreko egokitzapenak eginda.
Azken xedapen bakarra. Indarra hartzea
Foru lege honek Nafarroako Aldizkari Ofizialean argitara eman eta biharamunean hartuko du indarra.
